
1. SARRERA 

 

Sekuentzia Didaktiko hau Lehen Hezkuntzako hirugarren zikloko ikasleei dago 

zuzenduta. Natura, gizartea eta kultura ingurunearen ezaguera ikasgaiaren konpetentzia 

ezberdinak barnebiltzen dituenez, ikasgai horren barruan lantzeko aukera ematen du.  

Modu honetan, Sekuentzia honen oinarria ahotsak.com elkartea da. Honen helburu 

nagusia Euskal Herriko ahozko ondarea eta herri hizkerak katalogatu eta hedatzea da, 

Euskal Herriko adineko jendea elkarrizketatu eta euren euskara eta bizipenak jasoz eta 

herritarren artean zabalduz, hain zuzen. Honela, bertako bideo ezberdinen bitartez iragana 

aztertu eta orainarekin elkartuz etorkizuna eraikitzea lortu nahi da Sekuentzia Didaktiko 

honen bitartez, genero rolen gaia izanik abiapuntu izanik. Etorkizunaren eraikuntzan 

pertsona batentzat garrantzitsua da konpetentzien garapena ziurtatzea, besteak beste, modu 

autonomo batean jokatzeko, talde sozial heterogeneoetan funtzionatzeko eta lanabesak 

elkarreraginez eta modu eraginkor batean erabiltzeko. 

Horretarako, lehenik eta behin, iraganeko genero rol ezberdintasunak aztertuko 

dira, egungo gizartea ulertzeko aurrekoa aztertzea ezinbestekoa baita. Horren baitan, 

iraganeko gizarteko arlo ezberdinen inguruan hausnartu nahi da; eskola eta jolasak. 

Ondoren, azken hau abiapuntutzat hartuz, euren egunerokoan ikastetxeko espazioetan 

genero rolek eragindako bereizketez hausnartuko da. Amaitzeko, etorkizun parekide bat 

lortzeko bidean, espazio parekideak sortzeko proposamenak egingo dira. 

 Honenbestez, Sekuentzia Didaktiko honetan ahotsak.com elkartea abiapuntu izanik 

ere, gaia lantzeko beharrezko baliabideak erabili dira, hezkuntza hezkidetzailea lortzeko 

bidean. 

2. SEKUENTZIA DIDAKTIKOA 

Sekuentzia Didaktikoa zer den definitzerako unean, autore desberdinen 

ikuspegiekin egiten dugu topo. Hala, Ginek (2003) Sekuentzia Didaktikoa denboran zehar 

era mailakatuan agertzen den jarduera multzoa dela dio. Area, Parcerisa eta Rodriguezek 

(2010) berriz, ikaste-irakaste prozesua antolatzeko lan didaktikoa dela diote. Modu berean, 

Labayentzat (2001) Sekuentzia Didaktikoa tresna didaktikoa da. 

Honekin guztiarekin, autore guztiak bat datoz ikaskuntza egokia izan dadin 

Sekuentzia Didaktiko bakoitzak bere denbora tartea izan behar duela adieraztean. Finean, 

Sekuentzia Didaktiko bakoitzak bere helburu, metodologia, antolaketa, ebaluaketa… 

propioa baitu. Gainera, ezin dira ahaztu testuingurua eta praktikan jarri nahi diren haurren 

beharrak, ondorioz, ezinbestekoa da aspektu guztietan malgua izatea. 

Hariari jarraiki, Parcerisak (2005) Sekuentzia Didaktiko bat edonork sor dezakeela 

dio, ez baita bitxia egun irakasleren batek Sekuentzia Didaktiko bat sortzea. Horregatik, 

azken autore honek nabarmentzen du gakoa haurren ikaskuntza errazten duen Sekuentzia 

Didaktikoa sortzea dela. Horretarako, alderdi desberdinak kontuan hartzeaz gain 

ezinbestekoa da gogoeta egitea hiru ikuspegiren inguruan (konstruktibista, kognitibo soziala 

eta psikosoziala) . 

Ikuspegi konstukribistari dagokionez, Collek (1991) irakaskuntza-ikaskuntza 

prozesuak pertsonala izan behar duela dio. Honela, ikaskuntza ahalik eta esanguratsuena 

izango da. Beraz, ikasten diren ezagutza berriei zentzua eman behar zaie. Hori lortzeko 

bidean, beharrezkoa da ikasleak inplikazio maila altua izatea, jarrera aktiboz jokatzea eta 

motibatuta egotea. 

Ikuspegi kognitibo sozialean fokua jarriz, Bandurak (1987) ikaskuntza hiru 

eragileren elkarrekintzan ulertu behar dela dio, hain zuzen, ingurunea, faktore pertsonalak 

eta jokabideak. Gainera, ikuspegi honen arabera pertsonak bost gaitasun garatzen ditu: 

sinbolizatzailea, aurreikustekoa, autorreflexiboa, bikarioa eta autoerregulatzailea. Hala ere, 

garrantzi handiena aurreikustearen gaitasunari ematen zaio.  

Ikuspegi psikosozialean murgilduz, prozesu pertsonal gisa ulertu behar da, non 

ikaslearen ezaugarri pertsonalek eragiten duten. Honez gain, ikaskuntza testuinguratzen den 

egoeratik ere eraikitzen da (Cardinet, 1991). 

Era berean, arestian aipatu bezala pertsona baten etorkizuna eraikitzeko 

konpetentzien garapena ezinbestekoa da. Hala, Perezek (2007)  hiru oinarrizko 

konpetentzia edota giltza proposatzen ditu: lanabesak elkarreraginez eta modu eraginkor 

batean erabiltzea, talde sozial heterogeneotan funtzionatzea eta modu autonomo batean 

jokatzea. 

Lehenengoari erreparatuz, ingurugiro naturala, soziala, ekonomikoa, politikoa, 

kulturala, artistikoa eta pertsonala ulertzeko eta kokatzeko lanabes desberdinen aniztasuna 

ezinbestekoa da. Lanabes bat modu esanguratsu batean erabiltzeak ez du trebezia izan 

beharra adierazten (Perez 2007). 

Bigarrenari dagokionez, azken autore honek arreta “besteekin” elkarrekintzan 

egotean jartzen du. Gizakiok betidanik egon gara harremanen menpe. Egun, aniztasuna 

gero eta handiagoa da (indibiduala zein soziala). Hortaz, garapen sozial eta indibiduala 

behar dira. Ondorioz, gainontzekoekin elkarbizitzen, eta beste taldeekin funtzionatzen jakin 

behar da. Horrek ordea, gainontzekoekin ongi komunikatzea, jakin, ulertu nahi izan eta 

kooperatzea dakar gatazkak enpatiaz eta modu lasai batean konpontzeko. Tedescok (2000) 

esango lukeen bezala eskolaren helburua da gainontzekoekin kohesio soziala indartzea.  

Hirugarren edota azken oinarrizko konpetentzian murgilduz, norberaren identitate 

propioaren garapenean eta erabakitzeko, aukeratzeko unean autonomiaz jokatzean datza. 

Konpetentzia konplexu honek, alde batetik, gaitasuna eta borondatea eskatzen ditu 

norberaren interes eta aukerak defendatzeko, baieztatzeko eta erantzukizunak hartzeko. 

Beste aldetik, proiektu propioak eraikitzeko (bakarka, soziala eta profesionala) gaitasuna eta 

borondatea lortu behar direla dio (Perez, 2007).  

Behin hiru oinarrizko konpententziak azaldu ostean, azpimarratu nahi da 

ondorengo Sekuentzia Didaktikoan hiru konpetentzia hauek ezinbestean hartzen direla 

kontuan. Halaber, Gine eta Parcerisaren (2003) iritziz, Sekuentzia Didaktiko bat hiru fase 

desberdinez osaturik dago: hasierako fasea, erdiko fasea eta amaierako fasea. 

Hasierako fasean, Ginek (2005) adierazi moduan helburua ikasleen interesa sortuz 

aurrezagutzen ebaluazioa eta gaiaren aurkezpena egiten da. Horretarako, ikasleei ikaskuntza 

prozesua errazteko ariketa eta ekintza ezberdinak ahalbidetuko zaizkie. Hasierako fase hau 

ez jorratzeak eragiten du irakasleak ez ezagutzea ikasleek gaiarekiko dituzten aurrezagutzak, 

ondorengo ikaskuntza jada zehaztuta dauden eduki batzuetatik abiatuko dela ziurtatuz. 

Bigarren fasea faserik luzeena dela dio Ginek, bertan gaia lantzeko ariketa 

desberdinak burutzen baitira. Fase honen xedea zentzua duten jardueren bitartez ezagutzen 

eraikuntza lortzea da, ikasleen autonomia eta kooperatibitatea bultzatuz. Honekin batera, 

Ginek ikasleen auto-erregulazioa bultzatu behar dela nabarmentzen du. 

Amaierako fasearen helburua Ginen arabera gaiaren sintesia eta amaierako 

ebaluazioa egitea da. Hau ondo egin ezean gaia amaitu barik geratzen da. Horretarako, 

irakasleak ikasleak ebaluatu beharko ditu eta ikasleen ikaskuntza prozesua nolakoa izan den 

identifikatu, zein ikaskuntza lortu dituen zehaztearekin batera. Ikasleak gaia sintetizatzeko 

ariketak egin beharko ditu prozesuaz eta zailtasunez jabetzeko. 

Honez guztiaz gain, Sekuentzia Didaktikoa egiterako unean beste zenbait alderdi ere 

kontuan hartu behar dira; konpetentziak, denboralizazioa, metodologia, antolaketa eta 

baliabideak eta ebaluazioa, hain zuzen. 

Konpetentziei dagokienez, DeSeCok honela definitzen du konpetentzia: “la 

capacidad de responder a demandas complejas y llevar a cabo tareas diversas de forma adecuada. Supone 

una combinación de habilidades prácticas, conocimientos, motivación, valores éticos, actitudes, emociones y 

otros componentes sociales y de comportamiento que se movilizan conjuntamente para lograr una acción 

eficaz”. 

Ildo beretik, konpetentziak eskuratzeko helburu didaktikoen eta edukien artean 

lotura egon behar dela diote Zabala eta Arnau (2007) autoreek, konpetentziak edota 

oinarrizko gaitasunak garatzeko planteatutako jarduerek egokiak izan behar dutela. Horrek,  

ikasleen aurrezagutzak zehaztea, ikasleentzat zentzua izatea, ikasleen mailara egokitua 

egotea, gatazka kognitiboa sortzea… eskatzen du. Proposatzen diren jarduerak errealak 

izan behar dira eta noski, helburu didaktikoekin lotura izan behar dute. Horretarako, 

jarduerek ikasleari ikastea ahalbidetu behar diote. Beraz, ondorengo Sekuentzia Didaktikoan 

zehar jarduerak eginez ikastea planteatzen da ikasle konpetenteak lortzeko bidean. 

Honenbestez, konpetentzien garapenak edukiak baino gehiago eskatzen ditu. 

Metodologian fokua jarriz, alderdi honek zuzenean eragiten du Sekuentzia 

Didaktikoaren garapenean. Baina zer da metodologia? Metodologia ikaskuntza-irakaskuntza 

prozesua ordenatzeko eta bideratzeko modua da. Zabala eta Arnauk aipatu moduan, 

metodologia konpetentzien garapena ahalbideratzeko ezinbestean kontuan hartu behar den 

aldagai da. Horretarako, metodologiarik egokiena hezkidetzailea da. Honek parekidetasuna 

bultzatzen du; ikaskuntza motibatua da; behaketa, hausnarketa eta esperimentazioaren 

bidez barneratzen da; neska eta mutilek estereotipoekin bat ez datozen beste rol batzuk 

esperimentatu behar dituztenez, egoera berriak bizitzeko aukera dute; irakaskuntzaren 

hezkuntza, bere aspektu integralean ahalbideratzen du; gaitasun intelektual eta eskuzkoak 

garatzen dituzte neskek zein mutilek eta talde ekintzak egitean, jendarteratzea bultatzen 

du(Euskal Herriko Bilgune Feminista, d.g). 

Denboralizazioan murgilduz, Sekuentzia Didaktikoa epe labur edo luzekoa izan 

daiteke. Kasu guztietan, ordea, denborak malgua izan behar du; izan ere, gela batean 

erritmo desberdinak daude eta hauek ezinbestean errespetatu behar dira. Gainera, ikasleen 

motibazio eta interesek ere zuzen- zuzenean eragingo dute gaiaren garapen eta 

denboralizazioan. Hori horrela, jarraian dagoen Sekuentzia Didaktikoan jarduera eta fase 

bakoitzari denbora tarte bat eskaintzen bazaio ere, irakasleak erabaki behar du denbora 

gutxiago edo gehiago eskaini, hau da, ikasgelaren arabera Sekuentzia Didaktikoaren 

iraupena moldatu egin behar da. 

Antolaketa eta baliabideei dagokienez, ahalik eta anitzena izatea komeni da. 

Espazioaren antolaketak ikasleen ikaste prozesuan eragina dauka, izan ere, gelan egiten 

diren ekintzei erantzun behar die honek. Era berean, espazioaren egituraketak 

harremanetan bete-betean eragiten du. Baliabideei erreparatuz, antolaketa gisa hori ere 

ahalik eta anitzena izatea da egokiena. Honela, IKTak, baliabide didaktikoak eta baliabide 

naturalen erabilera egitea da eraginkorrena. Gainera, irakasleak berak materiala sortzea, 

manipulatzea garrantzitsua da, liburuetan agertzen dena oso zehatza da eta. 

Ebaluazioari dagokionez, Sanmartik (2007) esango lukeen bezala, irakasle batek 

ebaluazioari ikuspegi hezitzaile batez begiratu behar dio. Autore honen arabera, 

ebaluazioaren xedea ikaskuntza-irakaskuntzaren erregulazioa egitea da, amaierako 

kalifikazioan oinarritutako ebaluaziotik haratago ikaslearen ikaste prozesua baloratuz. 

Horrek, ikasleari gaia landu aurretik zekiena, ikasten joan dena eta bukaeran dakiena 

nabarmentzen lagunduko dio. Ondorioz, ebaluazioak jarraitua izan behar du eta bertan 

prozesu osoa hartu behar da kontuan, ez soilik azken ekoizpena. Modu berean, Vecchi eta 

Giordanek (2006) irakasleak ez ezik ikasleek ere bakoitzak bere burua ebaluatzea 

(autoebaluazioa) eta baita ikasleak euren artean ebaluatzea (koebaluazioa) ere ezinbestekoa 

dela diote, norbera egiten duen horretaz eta besteenaz ohar dadin. 

Honenbestez, ondorengo Sekuentzia Didaktikoan zehar hemen aipatu diren ideia 

guztiak aintzat hartzen dira. Finean, xedea haurren ikaskuntza errazten duen Sekuentzia 

Didaktiko bat sortzea izan baita.  

3. DENBORALIZAZIOA 

 

Sekuentzia Didaktiko honen denboralizazioa laburra da, lau saiotan zehar garatzea 

proposatzen da. Izan ere, natura, gizartea eta kultura ingurunearen ezaguera ikasgaiaren 

baitan lantzea helburu denez eta bertan Sekuentzia Didaktiko honetan landuko diren 

edukiez gain beste hainbat jorratzea nahitaezkoa denez, sekuentzia honen izaera laburra 

izatea ezinbesteko jo da. 

Hala, lehenengo saioan ikasleen aurrezagutzak lantzeari eta gaiaren garapenari 

ekingo zaio; galdera ezberdinen bitartez ikasleak gaian kokatuz eta iraganeko testigantza 

ezberdinak aztertuz. Hurrengo saioan, aurretik ikusitako bideoak oinarri izanik eta etxean 

aitona-amonei galdetuta edota haurrek ikusitakoa kontuan hartuta debate bat egingo da, 

garai batean ematen ziren genero bereizketa ezberdinez hausnartzeko helburuz. Hirugarren 

saioan, gaiaren garapenarekin amaitzeko, ikasleek euren egunerokoan ikastetxean gertatzen 

diren genero ezberdintasunak aztertuko dituzte, jolas-garai eta atsedenaldietan erabiltzen 

dituzten espazioen antolaketan egiten diren banaketetatik abiatuz. Azken saioari 

dagokionez, ekoizpenera bideratuta egongo da; ikastetxean egiten diren espazio antolaketei 

irtenbide bat proposatzea helburu izanik. 

Honekin guztiarekin nabarmendu nahi dugu Sekuentzia Didaktiko hau aurrera 

eramateko proposatutako denboralizazioa aurrekoa izan arren, ikasgelako haurren 

beharren, nahien eta interesen arabera aldaketak egitea eta egokitzea ezinbestekoa izango 

dela. Jakina baita ikasgela bakoitzeko aniztasuna oso zabala izanik, unean uneko aldaketak 

eta birmoldaketak egitea beharrezkoa dela jardunak aurrera egin dezan. 

4. OCDarekiko LOTURA 

 

Oinarrizko gaitasunei dagokienez, ikasleek hauek garatzea ezinbestekoa dute 

jakintza, trebetasun, jarrera eta balioen elkarrekintzaren bitartez testuinguru ezberdinetara 

egokitu eta garapen pertsonalaren bitartez gizaki sozial eta kritikoak izateko. Sekuentzia 

Didaktiko honek ikasleei garapen osoa lortzen lagunduko dien gaitasun batzuk lantzea 

ahalbidetzen du.  

Ikasleek ikasten ikasteko gaitasuna garatuko dute. Izan ere, sekuentziako une 

ezberdinetan zehar jada eskuratuak dauzkaten trebetasun edota estrategiak erabiliko dituzte, 

ikasteari ekin eta prozesuan zehar gaitasun berriak eskuratu edota aurrekoak garatzeko. 

Horrez gain, hizkuntza komunikaziorako gaitasuna ere lantzen da. Gaitasun honen 

funtsa erabilera da, ahozkoa zein idatzizkoa; errealitatea adierazi, interpretatu, ulertu eta 

adierazteko, besteak beste. Horren baitan, komunikatzeko eta elkarrizketan aritzeko, 

harreman eta loturak sortzea ezinbestekoa da pertsonekin. Honela, Sekuentzia Didaktiko 

honek bide ematen du ikasleek euren ahozko hizkuntza garatzeko. Jarduera ezberdinetan 

zehar behatutakoaren gainean eztabaidatu, errealitatea aztertu eta hausnartu beharko baitute 

gainontzeko ikasleekin elkarrekintzan. 

Informazioa tratatzeko eta teknologia digitala erabiltzeko gaitasuna ere garatzea 

ahalbideratzen du Sekuentzia Didaktiko honek. Gaitasun hau informazioa bilatzean, 

lortzean, prozesatzean, komunikatzean eta jakite bilakatzean datza. Hala, sekuentzian zehar 

behatutako bideo ezberdinetatik informazioa hautatu beharko dute, inguruetan informazioa 

bilatu eta hori guztia euren beharren arabera egokitu. 

Gainera, sekuentziak zuzen-zuzenean emango die ikasleei gizarterako eta 

herritartasunerako gaitasuna garatzen joateko aukera. Gaitasun honen oinarrietako bat bizi 

duen gizarte-errealitatea ulertzea da eta sekuentziaren funtsa hori da, ikasleek garai bateko 

errealitatea aztertuz, egungoa ulertzea etorkizuneko gizartea hobetzeko konpromisoak 

hartuz. Gaitasun honen bitartez lankidetza-jarduerak egiteko, bizikidetza lantzeko, eta 

gizarte plural batean erabiltzeko oinarriak lortu nahi dira. 

Amaitzeko, Sekuentzia Didaktiko honetan “Natura, Gizarte eta Kultura Ingurunearen 

Ezaguera” arloko OCDko konpetentzia batzuk landuko dira. Horrez gain, curriculumean 

zehazten diren beste oinarrizko gaitasun batzuk ere landuko dira. 

Fokua estutuz, hauek dira eduki multzoetako eduki zehatzak: 

- 4. eduki multzoa. Pertsonak, kulturak eta gizarte-antolakuntza: gizarteak nola 

funtzionatzen duen ulertarazteko helburua duten edukiak biltzen ditu; horretarako, 

hurbileko erakundeen ezagutza baliatzen du. Hori guztia beharrezkoa den erakundeen 

parte-hartze demokratikoari begira. 

- 4.1. Euskal Herriko iraganeko eta egungo ohiturak,tradizioaketaadierazpen 

kulturak. 

- 4.2. Estereotipoak eta edozein motatako bereizkeriak gainditzea, eta 

besteekiko enpatia izatea. 

   - 4.3 Gizarteak nola funtzionatzen duen ulertzea. 

- 5. eduki multzoa. Denboran zehar izandako aldaketak: Historian ikasten hasten 

da; denboraren neurketari buruzko edukiak eta denbora historikoa kontzeptualizatzen 

hasten dira; horretarako, garai historikoetako zenbait gizarteren eta Euskal Herriaren 

eta Espainiaren historian garrantzitsuak izan diren pertsonaia eta gertakarien 

ezaugarriak ematen dira. 

- 5.1.Gizonezkoek eta emakumezkoek historian bete duten zeregina 

balioestea. 

  

 



11 
 

5. PROPOSAMEN DIDAKTIKOA 

5.1.Helburu orokorra 

Generoak eragindako rol ezberdinak aztertzea eta horiek euren egunerokoan nola 

gauzatzen diren ikustaraztea. Aldaketaren beharraz ohartaraztea. 

5.2. Helburu zehatzak 

Helburu orokorraren baitan bi helburu zehatz zehazten dira: 

1. Egungo gizartea ulertzeko lehengoa aztertzea. Horretatik abiatuz, egoerak 

baloratzea, horren gainean sentsibilizatzea eta kontzientziatzea. 

2. Berdintasunean oinarritutako gizartetik urrun gaudela eta aldaketen beharrez 

ohartaraztea. 

5.3 Faseak 

Sekuentzia Didaktikoaren azalpenean nabarmendu moduan, hau hiru fase 

ezberdinetan banatzen da: aurrezagutzak, garapena eta ekoizpena. Hori dela eta, sekuentzia 

honetan hiru fase horiek lau saiotan lantzea proposatzen da. 

  

1. SAIOA 

Helburua 

- Gaia aurkeztea. 

- Ahotsak.com-en berri ematea. 

- Aurrezagutzak lantzea. 

- Gaiaren garapenari ekitea. 

Jarduerak Antolaketa Baliabideak 

- Irakasleak gaiaren 

aurkezpena egingo du. 

Horrez gain, ahotsak.com 

zer den eta bilaketak egiteko 

moduen berri emango du. 

- Ikasleak eta irakaslea 

borobilean eserita (lurrean 

edo aulkietan) 

-Ordenagailua 

-Proiektorea 

-Irternet-a 

- Ikasleen aurrezagutzak 

lantzen hasteko galdera 

batzuk banatuko zaizkie. 

- Lau-bost pertsonatako 

taldetan. 

- Galderak (ikus 1. 

eranskina) 

 

- Gaiaren lanketari ekiteko 

bideo ezberdinak behatuko 

- Lau-bost pertsonatako 

taldeak.  

- ahotsak.com-eko bideoa 

(ikus 2. eranskina) 

dituzte. - Talde bakoitzarentzan 

ordenagailu bat 

(bozgoragailuak) 

- Behaketarako galderak 

(ikus 3. erasnkina) 

 

EZ-PRESENTZIALA 1. SAIOTIK 2.ra 

Helburua 

- Gaiaren garapenarekin jarraitzea. 

- Ahotsak.com web orria arakatzea. 

Aitona-amonen garai bateko bizimodu edota egoerak ezagutzea. 

Jarduera 

- ahotsak.com-eko gaiari lotutako bideo ezberdinak arakatu. 

- Ikasleek aitona-amona edota inguruko helduei testigantzak lantzeko erabilitako galderak 

egingo dizkiete garai horietan sentitutakoaren inguruan galdetzearekin batera (ikus 4. 

erasnkina).  

 

2. SAIOA 

Helburua 

- Gaiaren garapenarekin jarraitzea. 

Garai bateko genero bereizketaren inguruan hausnartzea. 

Jarduerak Antolaketa Baliabideak 

- Lehen saioan talde 

txikietan ateratako ideiak eta 

etxean galdetutakoa 

abiapuntu izanik, gelan 

debatea egingo da.  

- Ikasleak eta irakaslea 

aulkiekin borobilean eseriko 

dira. 

- Bideoetatik ateratako 

taldekako ideien orria. 

- Etxetik ekarritako ideiak. 

- Debatea bideratzeko 

galderak (irakasleak edota 

ikasle batek) (ikus 5. 

eranskina) 

 

3. SAIOA 

Helburua 

- Gaiaren garapenarekin amaitu. 

Euren artean gertatzen diren genero bereizketez ohartzea. 

Jarduerak Antolaketa Baliabideak 

- Ikasleek jolaserako 

erabiltzen dituzten eskolako 

gune ezberdinen gaineko 

azterketa egin eta aurkeztu 

egingo dute, plano 

ezberdinetan euren 

egunerokoan jolasgune 

ezberdinak generoaren 

arabera nola banatzen 

dituzten irudikatuz.  

- Lau-bost pertsonako 

taldeak. 

- Eskolako jolasgune 

ezberdinen planoak. 

 

- Aurretik egindako 

irudikapenak kontuan 

hartuta euren eguneroko 

espazioen antolaketan 

ematen diren genero 

banaketen inguruan 

hausnartuko dute. 

- Ikasleak eta irakaslea 

aulkiekin borobilean eseriko 

dira. 

- Elkarrizketa bideratzeko 

galderak (irakasleak edota 

ikasle batek) (ikus 6. 

eranskina) 

 

 

4. SAIOA 

Helburua 

- Ekoizpena. 

Egoerari aurre egiteko proposamenak sortzea. 

Jarduerak Antolaketa Baliabideak 

- Egungo euren errealitatea 

aztertuta ikasleek ikastetxeko 

espazio ezberdinetan genero 

bereizketak alde batera 

geratzeko proposamenak 

egingo dituzte. 

- Lau-bost pertsonatako 

taldeak. 

- Planoak. 

- Margoak. 

- Orriak. 

- Kartulinak. 

-Ordenagailuak 

 

- Egindako proposamenak 

aurkeztu. 

* talde bakoitzak egindako 

proposamenaren arabera. 

* talde bakoitzak egindako 

proposamenaren arabera. 

5.4 Konpetentziak 

Atal honetan, Sekuentzia Didaktikoan landuko diren eduki multzoak zerrendatu ditugu 

(jarrerak, kontzeptuak, prozedurak). Halaber, behin eta berriz nabarmendu moduan, haurrek 

hainbat konpetentzia garatzea ezinbestekoa da: egoera errealei erantzutea, ezagutzak aktibatzea, 

egiten ikastea... Izan ere, konpetentzia horien garapenak ahalbideratuko die gizartekide diren 

heinean garapen pertsonal aktibo eta oso bat lortzea. Horretarako, besteak beste, edukien 

atalean zehaztutako jarrerak oinarri hartu beharko dira.  

Jarrerak Kontzeptuak Prozedurak 

Errespetua  

Konfiantza 

Entzute aktiboa 

Komunikazio eraginkorra 

 

Garai bateko gizartea 

Genero rolak 

Berdintasuna 

Bereizketa 

Talde lanean ikertu 

Autonomiaz jokatu 

Testigantzetatik informazioa 

jaso eta sailkatu. 

Ondorioak atera 

 

 

5.5 Ardatz Metodologikoa 

 Metodologia ikaskuntza- irakaskuntza prozesua ordenatzeko eta bideratzeko modua da. 

Honela, Sekuentzia Didaktiko honen ardatz metodologikoa izaera hezkidetzaile eta berritzaile 

baten baitan sortua izan da, ikasle guztientzako hezkuntza inklusiboa ahalbideratzeko bidean; 

partaide guztien ekintzan eta partaidetzan oinarrituz, eta norberaren ezaugarri bereizgarrietatik 

abiatuz. 

 Horren baitan, ikaskuntza prozesuaren erdigunean ikasleak egotea garrantzitsua izango 

da, euren interes eta beharretatik abiatuta joango baitira euren ikaskuntza prozesua eraikitzen. 

Horretarako, ezagutza aktiboa proposatzen da, euren gertuko edota egunerokotasuneko alderdi 

ezberdinei erreparatuz; izan ere, jakina da egiten ikastetik, praktika errealak eta esperientziak 

bizitzen. 

ik ikasten dugula, eta ikasleei horretarako aukerak ahalbideratu behar zaizkie. Hori dela eta, 

Sekuentzia Didaktiko honetan garrantzi berezia ematen zaio ikasleen gertuko egoerak eta 

ingurua aztertzeari eta hortik abiatuta ezagutzak modu kritikoan eraikitzeari. 

 Honekin guztiarekin, Sekuentzia Didaktikoa ikuspegi parte-hartzaile batetik garatzea 

proposatu da. Hori posible izateko ikasle guztien parte hartzea ahalbideratzea ezinbestekoa 

izango da, guztiok guztiongandik ikasten baitugu eta ikasleek euren artean ikastea garrantzitsua 

baita. Horren baitan, helburu ezberdinak lortzeko taldekatze ezberdinak proposatzen dira; 

asanbladak, talde txikiak eta bakarkakoak.  

 Honenbestez, Sekuentzia Didaktikoaren ardatz metodologikoak oinarri inklusiboen 

baitan sortuak izan direla kontuan hartuz, hau praktikan jarriko duzuen hezitzaileok 

ezinbestekoa duzue jakitea behar eta nahien arabera aldaketa guztiak egitea posible duzuela. 

Izan ere, ikasgela bakoitzak ezaugarri bereizgarriak ditu eta horiek ezagututa moldaketak egitea 

ezinbestekoa da sekuentziaren helburuak bete eta haurrentzat ikaskuntza prozesua 

esanguratsua bilaka dadin. 

5.6 Antolaketa eta baliabideak 

Ikaskuntza-irakaskuntza prozesuaren garapenean espazioaren antolaketak eta 

erabilitako baliabideek eragin zuzena daukate.Horren baitan, garrantzitsua da une bakoitzean 

helburu eta jarduerak egiterakoan espazio eta baliabideak egokitzen joatea. 

Honela, espazio horiek hezkidetzaileak izan daitezen, espazioaren erabilera orekatua eta 

parekidea izan behar du. Bestalde, jardueretan taldekatzeak egin eta horiek anitzak izatea 

garrantzitsua da, beharraren arabera talde heterogeneo edota homogeneoak sortuz. Izan ere, 

taldean lan egiteak elkarrekintzaz ikasteko, harremanak sortu eta hobetzeko eta ikasle guztiek 

arrakasta lortzeko aukera ematen du. Hori horrela, Sekuentzia Didaktiko honen garapenean 

antolaketa ezberdinak egiterako unean ikasgelaren beharrak hartu dira kontuan, une batzuetan 

taldekatze txikiak eta beste batzuetan handiak osatuz, betiere, ikasle guztien parte hartzea 

sustatzeko helburuz.  

Hala, baliabideei dagokienez, ezinbestekoa da beharraren arabera egokitzen joatea eta 

hauek anitzak eta ikasleen interesekoak izatea. Izan ere, egun, ikasleek gero eta baliabide 

ezberdin gehiago dauzkate eskuragarri, eta beraz, nahitaezkoa da hezkuntza arloan erabilitako 

material ezberdinek ikasleen interesa piztea, erakargarriak izatea. Horregatik, Sekuentzia 

Didaktiko hau ikus-entzunezkoen erabileratik abiatu da, ikasleen arreta lortu eta euren 

motibazioa suspertze aldera. Horrez gain, planoak ere eskuragarri izango dituzte, eta horiek 

manipulatzeko aukera izango dute. 

Honenbestez, nabarmendu behar da Sekuentzia Didaktikoan nahiz jarduera ezberdinen 

garapenean antolaketa eta baliabideen aniztasuna kontuan hartzea ezinbestekoa dela. Betiere, 

horiek genero bereizketarik eragiten edo eragingo ez duela ziurtatuz. 

5.7 Ebaluazioa  

Sekuentzia Didaktiko hau ikuspegi hezitzaile baten baitan ebaluatuko da. Horretarako, 

ebaluaketari buruz hitz egitean hiru ardatz hartuko dira kontuan; ZER, NOLA eta 

ZERTARAKO ebaluatu? 

Azkenari dagokionez, ebaluaketaren helburua ikasketa prozesuaren inguruan 

hausnartzea da, ikasitakoa aztertzeko bidean. Ildo beretik, esan behar da honek zentzua ematen 

diola beste puntuei buruz hitz egiteari: zer eta nola ebaluatu. Zer eta nola honetan bi aspektu 

hartzen dira kontuan. 

Alde batetik, ikaslearen ebaluaketan, ikasleen ikaste prozesua ebaluatuko da. Bestetik, 

interbentzio pedagogiko bera, edo beste hitz batzuetan azalduta, hezitzaileak martxan jarri 

dituen prozeduren antolaketa. 

Bistakoa da bi aspektu hauei erantzun behar dieten ebaluaketak ezberdinak direla 

zeharo. Izan ere, bakoitzak bilakaera berezi bat eskatzen du eta baita hausnarketa eta erabakitze 

prozesu propio bat ere. Ikaslearen ebaluaketari dagokionez, zentzu zabal batean ulertu behar 

da. Ikaslea bere osotasunean hezteko, hots, pertsona bezala garatzen laguntzeko, ezin da 

mugatu bere ikasketa maila (gaitasun kognitiboa) ebaluatzera. Hau da, ebaluatzerako unean 

kontuan hartu behar dira konpetentziak. 

Honez gain, ebaluazioa irakasleak ez ezik ikasleek ere egingo dute. Alde batetik, auto-

ebaluazioa eta koebaluazioa; bestetik, heteroebaluazioa. Honela, prozesu osoan zehar haurren 

aurrezagutzak hartuko dira kontuan, horien baitan ekingo baitzaio ebaluatzeari. 

Amaitzeko, nabarmendu nahi dugu ebaluazioa jarraitua izango dela. Hortaz, prozesua 

hartuko dugu kontuan, eta ez emaitza soilik. Horretarako, egunerokotasuneko behaketaz 

baliatuko gara.  

5.7.1. Ebaluazio irizpideak 

Ebaluazioaren ikuspegi hezitzailea eta konpetentzien garapena ziurtatzeko zenbait 

ebaluazio irizpide zehaztuko ditugu.  

1. Multzoa: ezagutzak 

 Garai bateko gizartea ulertzen duen. 

 Egunerokoan generoak egindako rol ezberdinak nola eman diren ikusten duen. 

 Berdintasunean oinarritutako gizartetik urrun gaudela ikusten duen eta aurrera begira 

lanean jarraitu beharraren garrantziaz ohartzen den.  

2. Multzoa: talde sozial eta heterogeneoetan funtzionatzea 

 Ikaskideak errespetatu eta baloratzen dituen. 

 Inolako genero bereizketarik gabe taldean lan egiten duen. 

 Genero bereizketarik egin gabe jolasten duen. 

3.Multzoa: autonomia 

 Bere burua den bezalakoa onartzea. 

 Bere buruarekiko konfiantzarik duen. 

  



18 
 

6. BIBLIOGRAFIA 

 

1. Ahotsak.com. (2014). Neskak eta mutilak aparte. [Bideoa]. (Euskal Herria) 

2. Area, M.; Parcerisa, A. eta Rodriguez, J. (koord) (2010). Materiales y recursos didacticos 

en contextos comunitarios. 18-20or. Bartzelona, Graó. 

3. Bandura, A. (1987). Pensamiento y acción. Fundamentos sociales. In Parcerisa, A. 

(koord) (2005). Materiales para la docencia universitaria. Bartzelona, Octaedro:ICE UB 

4. Cardinet, J. (1991). L'évaluation scolaire et pratique. In Parcerisa, A. (koord) (2005). 

Materiales para la docencia universitaria. Bartzelona, Octaedro:ICE UB  

5. De Vecchi, G. eta Giordan, A. (2006). ¿Que evaluar y cómo?, Guía Práctica para la 

enseñanza científica. (205-213orr.). Sevilla: Diada. 

6. EHAA (2007). “175/2007 DEKRETUA, urriaren 16koa, Euskal Autonomia 

Erkidegoko Oinarrizko Hezkuntzaren curriculuma sortu eta ezartzekoa”. 218. 

Zbkia, 2007ko azaroak 13. 

7. Euskal Herriko Bilgune Feminista, (d.g). Hezkidetza gida. Euskal Herria: Arteder 

8. Giné, N. (2003). Fases de la secuencia formativa. Planificación y análisis de la práctica 

educativa. Barcelona: Graó.  

9. Giné, N. Parcerisa, A. (Koor) (2003). Planificación y análisis de la práctica educativa. 

Bartzelona. Graó 

10. Labayen, P. (2001). Sekuentzia didaktikoa: definizioa eta funtzionamendua. Hik 

hasi,8. monografikoa,: 30-37. 

11. Parcerisa, A. (koord) (2005). Materiales para la docencia universitaria. Bartzelona, 

Octaedro:ICE UB 

12. Pérez, A. (2007). Cuadernos de educación de Cantabria. Cantabria: Consejería de 

educación de Cantabria. 

13. Sanmarti, N. (2007). 10 ideas clave. Evaluar para aprender. La evaluación es el 

motor del aprendizaje. Bartzelona: Graó. 

14. Tedesco, J.C. (2000). Educar en la sociedad del conocimiento. In Perez, A. (2007). 

Cuadernos de educación de Cantabria. Cantabria: Consejería de Educación de Cantabria. 

15. Zabala, A. eta Arnau, L. (2007). “Los métodos para la enseñanza de las 

competencias deben tener un enfoque globalizador”, Non: A. Zabala & L. Arnau. 

11 ideas clave. Como aprender y enseñar competencias (172-185). Batzelona: Graó  



19 
 

ERANSKINAK 

 

1. eranskina 

Galderen proposamena/ Proposatzen diren galderak: 

- Zuen aitona-amonak haurrak zirenean neska-mutilek batera ikasten al zuten? 

Eta jolastu? Egunerokoan ekintza berdinak egiten al zituzten? 

- Zuen gurasoen garaian? 

- Zer gertatzen da zuen kasuan? Elkarrekin ikasi eta jolasten al duzue neska-

mutilek? Eta egunerokoan ekintza berdinak egiten al dituzue? 

- Urteetan zehar aldaketak gertatu direla uste al duzue? 

2. eranskina 

Bideo proposamena: 

https://www.youtube.com/watch?v=-Q-12MA4VDE  

3. eranskina 

Galderen proposamena: 

- Neska-mutilek batera ikasten al zuten eskolan? Zergatik? 

- Zertan ibiltzen ziren jolasean? Elkarrekin jolasteko aukerarik ba al zuten? 

- Neskek mutilentzat zehaztutako jolasetan ibiltzeko aukerarik ba al zuten? Zer 

gertatzen zitzaien ibiliz gero? 

- Eguneroko jardunean, etxean, egiteko berdinak al zituzten neska- mutilek? 

4. eranskina 

Galderen proposamena: 

- Neska-mutilek batera ikasten al zenuten eskolan? Zergatik? 

- Zertan ibiltzen zineten jolasean? Elkarrekin jolasteko aukerarik ba al zuten 

neska-mutilek? Zergatik?  

- Neskek mutilentzat zehaztutako jolasetan ibiltzeko aukerarik ba al zenuten? Zer 

gertatzen zitzaizuen ibiliz gero? 

- Eguneroko jardunean, etxean, egiteko berdinak al zenituzten neska- mutilek? 

- Garai haietan zein sentipen zenituzten banaketa horien gainean? 

- Gertatu al zitzaizuen neskek mutilekin edota mutilek neskekin jolastu nahi izan 

eta ezin izatea? Zer egiten zenuten horrelakoetan? 

  

https://www.youtube.com/watch?v=-Q-12MA4VDE

5. erasnkina 

Galderen proposamena: 

- Zein bereizketa egiten ziren neska-mutilen artean garai batean? 

- Ondorioak izaten al zituzten elkarrekin ibiliz gero? 

- Nola bizi zituzten ondorio horiek? Zer kontatu dizuete etxean? 

Garrantzitsua izango da haurrek ematen dituzten galderen arteko loturak egitea, ideia 

berriak esateko galdera ezberdinak proposatzea eta batez ere, amaieran, haurrek garai 

bateko genero bereizketen gaineko ezagutza izatea. 

6. eranskina 

Galdera proposamena: 

- Jolastorduan zertara jolasteko aukera daukazue? 

- Nola banatzen dira eremu horiek? Zeren baitan? 

- Egokia al da banaketa horiek horrela egitea? 

- Zergatik ez dira guneak jolas ezberdinen baitan antolatzen eta denei aukera 

ematen? 

- Gustuko al zenukete aukera ezberdinak edukitzea? 

Garrantzitsua izango da haurrek ematen dituzten galderen arteko loturak egitea, ideia 

berriak esateko galdera ezberdinak proposatzea eta euren arteko genero bereizketez ohartu 

eta horiek apurtzeko beharra nabarmentzea. 

7. Eranskina: autoebaluazioa: 

- Jabetu zara garai bateko gizartean emakume eta gizonezkoen rola nolakoa zen? 

- Ikusi duzu egunerokoan generoak eragindako rol ezberdinak nola ematen diren? 

- Ohartu zara lanean jarraitu behar dela berdintasunean oinarritutako gizartea 

lortzeko? 

- Errespetatu eta baloratu dituzu ikaskideak? 

- Genero bereizketak alde batera utzi eta lan egin duzu? 

- Genero bereizketarik egin gabe jolastu duzu? 

- Zure burua den bezalakoa onartzen duzu? Dituzun oztopoei aurre egiten saiatzen 

zara? 

- Zure buruarekiko baduzu konfiantzarik? 

8. Eranskina: koebaluazioa 

- Ulertu al du garai bateko gizartean emakume eta gizonezkoen rola nolakoa zen? 

- Ikusi du egunerokoan generoak eragindako rol ezberdinak nola gauzatzen diren? 

- Berdintasunean oinarritutako gizartea lortzeko ohartu da lanean jarraitu behar dela? 

- Errespetatu eta baloratu ditu ikaskideak? 

- Genero bereizketak alde batera utzi eta lan egin du? 

- Genero bereizketarik egin gabe jolastu du? 

- Bere burua den bezalakoa onartzen du? Dituen oztopoei aurre egiten saiatzen da? 

- Badu bere buruarekiko konfiantzarik? 

 

 


